
TURKISTON HARBIY OKRUGI TOMONIDAN 1916-YILGI JIZZAX 
QO‘ZG‘OLONINING BOSTIRILISHI VA UNING OQIBATLARI 

 
For citation: Ikhtiyor Bakhodirov. SUPPRESSION OF THE 1916 JIZZAKH UPRISING BY THE 
TURKESTAN MILITARY DISTRICT AND ITS CONSEQUENCES. Look to the past. 2026, vol. 
9, issue 5. 

ANNOTATSIYA 
Maqolada 1916-yilda Turkistonda mustamlaka tuzumiga qarshi noroziliklar, qo’zg’olon va 

milliy ozodlik harakatlari ko’tarilishi, ularning kelib chiqish sabablari yoritilgan. Maqolada asosiy 
tadqiqot obyekti sifatida Turkistondagi xalq xarakatlarning asosiy markazi bo’lgan Jizzax 
qo’zg’oloni olingan. Qo’zg’olonning kelib chiqishi, asosiy qurolli qarshilik harakatlari, uni bostirish 
jarayonidagi qiyinchiliklar sababli mintaqadagi imperiya ma’muriyatining Turkiston harbiy okrug 
qo‘shinlariga tayanishga majbur bo‘lganligi tahlil etilgan. Mustamlaka qurolli kuchlarining 
turkistonliklarga qarshi shafqatsiz va shovinistik munosabati ochib berilgan. 

Tayanch so‘z va iboralar: mustamlaka, harbiy okrug, muntazam armiya, qo‘zg‘olon, rota, 
kazak, pulemyot, soldat, eskadron.  

  
Баходиров Ихтиёр, 

Доцент кафедры “Гуманитарные науки”  
Ташкентского государственного  

экономического университета (PhD) 
 

ПОДАВЛЕНИЕ ДЖИЗАКСКОГО ВОССТАНИЯ 1916 ГОДА 
ТУРКЕСТАНСКИМ ВОЕННЫМ ОКРУГОМ И ЕГО ПОСЛЕДСТВИЯ 

 
АННОТАЦИЯ 

В статье исследуются протесты против колониального режима, восстание и 
национально-освободительное движение в Туркестане в 1916 году, причины их 
возникновения. В статье в качестве основного объекта исследования взято Джизакское 
восстание, которое было основным центром народных движений в Туркестане. 
Проанализированы происхождение восстания, основные движения вооруженного 
сопротивления, трудности в процессе его подавления, из-за которых имперская 
администрация в регионе была вынуждена опираться на войска Туркестанского военного 
округа. 

Раскрыто жестокое и шовинистическое отношение колониальных вооруженных сил к 
туркестанцам. 

http://dx.doi.org/10.5281/zenodo.20082775

Ключевые слова и выражения: колониальный режим, военный округ, регулярная 
армия, восстание, рота, казак, пулемет, солдат, эскадрон.  

  
Ikhtiyor Bakhodirov, 

Associate Professor of the Department  
of Social Sciences (PhD)  

at Tashkent State University of Economics 
 

SUPPRESSION OF THE 1916 JIZZAKH UPRISING BY THE TURKESTAN 
MILITARY DISTRICT AND ITS CONSEQUENCES 

 
ABSTRACT 

The article examines the protests, uprisings, and national liberation movements against the 
colonial regime in Turkestan in 1916, as well as the reasons for their emergence. The main object of 
research in the article is the Jizzakh uprising, which was the main center of popular movements in 
Turkestan. The origin of the uprising, the main armed resistance movements, and the difficulties in 
its suppression led the imperial administration in the region to rely on the troops of the Turkestan 
Military District. The brutal and chauvinistic attitude of the colonial armed forces toward the 
Turkestanis is revealed. 

Index Terms: colonial regime, military district, regular army, rebellion, company, cossack, 
machine gun, soldier, squadron. 

  
1. Dolzarbligi: 
 Soʻnggi yillarda dunyodagi qator yetakchi ilmiy tadqiqot markazlarida XIX asrning 

ikkinchi yarmi – XX asr boshlarida Rossiya imperiyasi tomonidan Turkistonda olib borilgan harbiy 
harakatlar, o‘lka hududining istilochilar tomonidan bosib olinib, mustamlaka tizimining o‘rnatilishi 
va uning mustahkamlanishi, shu jumladan, Rossiya imperiyasi qurolli kuchlarining Turkistondagi 
ijtimoiy-iqtisodiy va siyosiy jarayonlardagi ishtiroki, O‘rta Osiyoda Xitoy, Afg‘oniston, Eron, 
Buyuk Britaniya va Rossiya imperiyasi o‘rtasidagi harbiy-siyosiy raqobat, ularning mohiyati va 
oqibatlari kabi masalalar o‘rganilmoqda. Bu borada Turkiston o‘lkasida mustamlakachilik 
tizimining o‘rnatilishi, uni mustahkamlash va milliy ozodlik harakatlarini bostirishda asosiy 
ishtirokchilardan bo‘lgan Turkiston harbiy okrugi tarixini o‘rganish tobora dolzarblik kasb 
etmoqda. Zero, Rossiya imperiyasi tomonidan Turkistonda harbiy okrug tizimi joriy etilib, 
muntazam armiyaning tashkil qilinishi, ularning o‘lkaning harbiy va ijtimoiy-siyosiy tarixida tutgan 
roli alohida obyekt sifatida o‘rganilmagan.  

2.Metodlar va o‘rganilganlik darajasi: 
Tadqiq etilayotgan davr tarixini o‘rganishga bag‘ishlangan adabiyotlarni shartli ravishda 

quyidagi guruhlarga ajratish maqsadga muvofiqdir: 1) Rossiya imperiyasi davrida chop etilgan 
manba va adabiyotlar; 2) sovet davrida nashr etilgan adabiyotlar, risola va maqolalar; 3) mustaqillik 
yillarida amalga oshirilgan tadqiqotlar; 4) xorijiy adabiyotlar. Rossiya imperiyasi hukmronligi 
yillari va sovet davrida yaratilgan asarlarda Turkiston harbiy okrugi tarixiga doir masalalar bir 
tomonlama mavjud tuzum manfaatlari nuqtai nazaridan talqin qilingan. Mustaqillik yillarida 
yaratilgan tadqiqotlarda ham harbiy okrug faoliyati, uning Turkiston o‘lkasida mustamlakachilik 
tizimini mustahkamlashdagi roli va chegaradosh mamlakatlar bilan munosabatlarda imperiya 
manfaatlarini himoya qilishga qaratilgan faoliyati yetarli darajada yoritilmadi. Shuning uchun ham 
mazkur yo‘nalishdagi tadqiqotni amalga oshirish dolzarb hamda ilmiy-amaliy ahamiyatga molikdir. 
Tadqiqot ishini olib borishda muammoviy, miqdoriy va qiyosiy-tarixiy tahlil, tarixiy xronologik, 
tizimlilik kabi tadqiqot usullaridan foydalanilgan.  

3.Tadqiqot natijalari: 
Malumki 1914-yil imperialistik davlatlar o‘rtasida Birinchi jahon urushi boshlanadi. Rossiya 

imperiyasi ham urush ishtirokchilaridan biriga aylangan. Bu davrda turkistonliklar armiya safiga 
olinmagan bo‘lsada urushning iqtisodiy qiyinchiliklari qaram o‘lkalar zimmasiga ham yuklana 

boshlanganligi sababli qiyin ahvolga tushib qoladi. 1914-1916 yillarda o‘lkadan urush ehtiyojlari 
uchun juda ko‘p miqdorda paxta, paxta yog‘i, go‘sht, baliq, ot va tuyalar, ko‘p miqdorda oziq-ovqat 
olib ketiladi. Narx-navo va soliqlar ham keskin ko‘tariladi. Bu davrda markazdan g‘alla kelishida 
uzulishlar boshlanib o‘lkada ocharchilik holatlari kuzatila boshlaydi. 

O‘lkadagi shunday qiyin vaziyatda Nikolay II 1916-yil 25-iyunda Kavkaz, Astraxan, Sibir 
va O‘rta Osiyodagi 19-43 yoshdagi erkak aholi uchun “Imperiyadagi rus bo‘lmagan erkak aholini 
harakatdagi armiya hududida mudofaa inshootlari, harbiy aloqa yo‘llari qurish va davlat mudofaasi 
uchun zarur boshqa har qanday ishlarga jalb qilish haqida” farmon e’lon qiladi va bu Turkistonda 
mustamlaka tuzumiga qarshi qo‘zg‘olon ko‘tarilishiga sabab bo‘ladi[1].  

O‘lkada qo‘zg‘olonlar boshlanishiga mehnat safarbarligiga chaqiriluvchilar ro‘yxatlarini 
shakllantirish vaqtida keng avj olgan poraxo‘rlik va tanish-bilishchilik holatlari ham katta turtki 
bo‘lgan. O‘ziga to‘q oilalar pora orqali safarbarlikdan chetda qolib kambag‘allarning yagona 
boquvchilari ro‘yxatga kiritilishi ko‘p kuzatilgan. Bu holat oddiy xalqning qaxr-g‘azabini yanada 
oshirgan. Turkiston rayon muxofaza bo‘limi boshlig‘i yordamchisining 20-iyuldagi hisobotida 
mansabdorlar pora olishdan to‘xtamayotganligini, quyi bosqichdagi mansabdorlar tomonidan 
olinayotgan pora summasi millionlab rubl bilan o‘lchanishini qayd etgan[2].  

Imperator farmonga binoan Turkiston o‘lkasidan 250 000 kishini (erkak aholining 8%)[3] 
mardikorlikga olish rejalashtiriladi. 30-iyunda okrug bosh qo‘mondoni general Yerofeyev 
ro‘yxatlarni tuzishni boshlash haqida viloyat gubernatorlariga telegramma yuboradi. Ro‘yxat 
tuzishda birinchi navbatda 1885-1897 yillar oralig‘ida tug‘ilgan erkaklarni olishga e’tibor qaratish 
lozimligi ta’kidlanadi[4].  

O‘lkada mardikorlikga qarshi dastlabki g‘alayonlar 1916-yil 4-iyulda Samarqand viloyatida 
boshlanadi. Samarqand viloyatidagi eng katta qo‘zg‘olon Jizzax uyezdida bo‘lib o‘tgan. Uyezddan 
10531 kishini mardikorlikga olinishi belgilangan edi[5]. 2-iyul kuni ma’muriyat Jizzaxda podsho 
farmonini e’lon qilib mardikorlar ro‘yxatini tuzish uchun 10 kun muhlat beradi. 5-iyuldan Jizzax 
uyezdida dastlabki g‘alayonlar boshlanadi. 13-iyulda Jizzax shahrida qo‘zg‘olon boshlanib oqsoqol 
Mirzayor Xudoyorov, qo‘zg‘olonchilarni tinchlantirish uchun Eski shaharga kelgan Jizzax uyezdi 
boshlig‘i polkovnik Rukin, shahar politsiya pristavi kapitan Zotoglov, 732-Saratov drujinasi askari 
Grishenko, uyezd boshqarmasi tarjimoni Zokirjonovlar o‘ldiriladi[6]. 35 nafar askar bilan yordamga 
kelgan uyezd boshlig‘i yordamchisi podpolkovnik Afanasiyev qo‘zg‘olonchilarni o‘qqa tutadi. 
Yomon qurollangan qo‘zg‘olonchilar 11 kishini qurbon berib ortga chekinadilar[7]. Ammo 
Afanasiyev Jizzaxdagi juda oz sonli askar va kazaklar bilan qo‘zg‘olonni bostira olmaydi.  

Tez orada qo‘zg‘olon butun Jizzax uyezdiga yoyiladi. Jizzaxlik Nazirxo‘ja eshon va 
Forishlik Abdurahmon jevachilar qo‘zg‘olonga rahbarlik qiladilar. Qo‘zg‘olonchilar Yangi 
shaharga, shahar tashqarisidagi Obruchevo, Lomakino va Jizzax temiyo‘l stansiyasiyalariga hujum 
qiladilar. Telegraf simlari va temiryo‘l tarmog‘i buzib tashlanadi. 16-iyulgacha Jizzaxda temiryo‘l 
aloqasi uzib qo‘yiladi. 14-16 iyulda Jizzax uyezdidagi Sintob, Bog‘don, Nakrut, Chashmaob, 
Yangiqo‘rg‘on, Rabot, Sangzor, Qoratosh, Zomin hududlari ham qo‘zg‘onchilar qo‘liga o‘tadi[8]. 
Qo‘zg‘olon vaqtida Jizzax uyezdida rus aholisidan 83 kishi halok bo‘lgan, 20 kishi yaralanadi, 70 
ga yaqin kishi esa asir olinadi[9]. Qo‘zg‘olonchilar tomonidan Zomin uchastka pristavi Sobolev 
ham o‘ldiriladi[10]. 

Jizzax qo‘zg‘oloni okrug qo‘mondonligini favqulodda choralar ko‘rishga majbur qiladi. 13-
iyul kuni Jizzaxga Samaranddan 90 kishilik drujinachilar rotasi, 14-iyulda Orenburg kazaklari 
yuzligi[11], shu kuni Toshkentdan polkovnik Vladislavlev umumiy qomondonligida 732-Saratov 
drujinasining 2-rotasi, sapyorlar vzvodi va 32-yengil batareyadan podpolkovnik Kvashin 
boshchiligidagi 4 ta to‘p yuboriladi[12]. 14-iyulda har ehtimolga qarshi viloyat markazi 
mudofaasini mustahamlash uchun Samarqandga Orenbug kazaklari yarim yuzligi va 3 ta zaxiradagi 
piyodalar rotasi (jami 210 askar) keltiriladi. Juma temiryo‘l stansiyasini qo‘riqlash uchun 1 ta rota 
ajratiladi[13]. Jazo otryadlari Jizzaxga 15-iyul kun oxirida еtib keladi. Jizzaxga viloyat gubernatori 
general Likoshin ham keladi. Ammo polkovnik Vladislavlev va podpolkovnik Vodopyanov 
boshchiligidagi harbiy qismlar Jizzax uyezdida tichlik o‘rnatishga kuchlari еtmaydi[14]. Natijada 
okrug qo‘mondoni Yerofeyev 16-iyulda Jizzaxga sobiq Xo‘jand uyezdi boshlig‘i polkovnik Ivanov-

Rinov (1869-1925) qo‘mondonligida 13 ta rota, otliq artilleriya batareyasi (6 to‘p), 3 ta sapyor 
rotasi va 3 ta kazaklar yuzligi: jami 2500 askardan iborat juda katta jazo otryadini yuboradi[15]. 
1916-yil 17-iyulda esa Yerofeyev buyrug‘i bilan Turkiston general-gubernatorligida harbiy holat 
joriy etiladi[16].  

Polkovnik Ivanov zimmasiga Jizzax shahrini qayta egallash, general Likoshin ko‘magida 
qo‘zg‘olonning barcha tafsilotlariga oydinlik kiritish, temiryo‘l va telegraf aloqasini tiklash, 
polkovnik Rukin va kapitan Zotoglovning qotillarini topish va qo‘zg‘olon rahbarlarini qo‘lga olish 
vazifasi yuklatiladi. Ionov dastlab Jizzax eski shahar qismida tinchlik o‘rnatib qozg‘olonchilarni 
zararsizlantiradi. So‘ngra 6 ta kichik harbiy otryadlar tuzib ularni Juzzax uyezdining turli 
volostlariga qo‘zg‘olonchilarga qarshi yuboradi. Kapitan Yefimovning 1-otryadi Zomin va Sangzor 
oralig‘iga, podpolkovnik Vodopyanovning 2-otryadi Zomin va Rabotga, yasovul Donskiyning 3-
otryadi Bog‘danga, podpolkovnik Baxtarovning 4-otryadi Milyutinskaya va Sangzor stansiyalariga, 
podpolkovnik Afanasiyev Abdurahmon jevachiga qarshi yuboriladi. 6-otryad boshlig‘i polkovnik 
Vladislavlevga esa Eski shaharda nazoratni saqlab turish vazifasi topshiriladi. Jizzax shahar 
temiryo‘l stansiyalarining xavsizligini taminlash uchun 732-Saratov drujinsidan 1 ta rota 
ajratiladi[17]. Jazo ekspeditsiyasi faoliyati 26-27 iyulgacha davom etadi. Qo‘zg‘olonchilar qo‘lidagi 
62 kishi ozod etiladi. Qo‘zg‘olon rahbarlaridan 12 kishi qo‘lga olinadi[18]. 25-iyul kuni Ivanov 
Turkiston okrugining yangi bosh qo‘mondoni general Kuropatkinga qo‘zg‘olon to‘la 
bostirilganligini ma’lum qiladi. Jizzax uyezdida jamoat tartibi to‘la tiklanadi. Jizzax qo‘zg‘olonini 
bostirish vaqtida Ivanov otryadidan 1 ta kazak yarador bo‘lib 1 ta oddiy askar va 4-Orenburg 
polkidan kazak Dmitriy Nevzorov halok bo‘ladi[19]. 

Jizzax uyezdida jazo otryadlari juda katta xunrezliklar sodir qilgan. Ivanov jazo ortyadlariga 
aholiga qarshi qurol qo‘llash, uylarga va xo‘jalik asbob-uskunalariga o‘t qoyish yoki buzib tashlash, 
mavjud g‘allani tortib olishga ruxsat beradi. Askarlarning mahalliy ayollarga zo‘ravonlik 
qilishlariga ham ko‘z yumiladi. Omon qolgan qo‘zg‘olonchilar tog‘larga yashirinadi. 
Qo‘zg‘olonchilarni qo‘lga tushura olmagan okrug askarlari ularning uylariga ommaviy o‘t qo‘ya 
boshlaganlar. Kattaqo‘rg‘on uyezdi boshlig‘i polkovnik N.M. Ross “qo‘zg‘olonda qatnashgan 
jinoyatchilarni qidirib topgadan ko‘ra, ularning uylariga yoppasiga o‘t qo‘ymoq maqul”[20] deya 
Ivanovning tashabbusini qo‘llab-quvvatlaydi. 

7-avgust kuni Jizzax Eski shahar aholisi shahardan Qili cho‘liga badarg‘a qilinadi. Okrug 
qo‘mondoni Kuropatkin Jizzaxliklarning cho‘lga surgun qilinishini quyidagicha izohlagan: “Biz 
hammangizni osib o‘ldirishimiz kerak, lekin boshqalarga o‘rnak bo‘lishi uchun yashashingizga 
ruxsat beramiz”[21]. Aholining surgun qilnishida ham ko‘plab vaxshiyliklar sodir bo‘ladi. Avval 
odamlarning bor budi tortib olinadi. Ular timinsiz yugurtirib borilgan. Yo‘lda soldatlar tomonidan 
yoshi katta erkaklar va yugurishdan bosh tortganlar ayovsiz kaltaklangan, ayrimlari otib tashlangan. 
Chaqaloqlar chanqoq va suvsizlikdan yo‘lda halok bo‘ladi[22]. 1916-yil avgustda Davlat 
Dumasining Turkistonni taftish qilish komissiyasi azosi Kerenskiy Jizzaxda harbiylar amalga 
oshirgan xunrezliklarni tan olib “Jizzaxning vayronalarini borib ko‘rdim. Men ikki frontda 
bo‘lganman, lekin bunaqasini ko‘rmaganman” deb takidlaydi[23]. 25-noyabrda harbiy sud Jizzax 
qozg‘oloni ishtirokchilaridan 34 kishini o‘limga hukm qiladi. Keyinchalik 4 kishi 12 yilga mehnat 
lageriga, 27 kishi 4 yilga ozodlikdan mahrum etiladi. 3 kishi qatl etiladi[24]. 

1916-yil qo‘zg‘olonlarini bostirishda Turkiston harbiy okrugi juda katta qiyinchiliklarga 
uchraydi. THO qo‘shinlarining Birinchi jahon urushi frontlariga olib ketilishi sababli okrug 
hududida juda oz sonli harbiy qismlar qolgan edi holos. Ularning o‘rnini to‘ldirish uchun harbiy 
vazirlik tomonidan 1914-yil 14-oktabrda Simbir, Saratov, Penzen va Samara hududlaridagi 
ko‘ngillilardan general K.O.Kurganov (1914-1917) qo‘mondonligida 6-davlat militsiya korpusi 
tashkil etiladi va Turkiston harbiy okrugi hududiga yuboriladi.  

Umumiy hisobda 1916-yilda Turkistondagi qo‘zg‘olonlarni bostirish uchun jahon urushi 
frontlaridan 14.5 ta batalyon, 33 ta kazaklar yuzligi, 42 ta to‘p va 69 ta pulemyot safarbar 
etilgan[25]. Markazdan okrug hududiga qo‘shimcha harbiy qismlar olib kelingach  xalq harakatlari 
bostirilib, qurol kuchi bilan 1916-yil oxirigacha front orti ehtiyojlari uchun Turkistondan 92 423 
kishini safarbar etishga erishilgan[26]. 

Qo‘zg‘olon vaqtida okrug va general-gubernatorlik sezilarli yo‘qotishlarga uchraydi. 
Kuropatkinning ko‘rsatmalariga ko‘ra 1917-yil 25 yanvargacha okrug askarlaridan 97 kishi halok 
bo‘lib, 86 nafari yaralanadi, 76 tasi bedarak ketadi. Masalaning ikinchi tomonini ham esdan 
chiqarmaslik lozim. 1914-1917 yillarda Turkiston aholisi 1 230 000 kishiga kamayib ketadi. Bu 
yo‘qotishlar bevosita 1916-yildagi qo‘zg‘olonlarning qattiqqo’llik bilan bostirilishiga bog‘liq 
edi[27]. 

Xulosa: 
Xulosa qilib aytganda Turkistonda mardikorlikga olinishga qarshi boshlanib so‘ngra milliy 

ozodlik harakatlariga aylanib ketgan xalq qo‘zg‘olonlari davrida o‘lkada mustamlaka 
boshqaruvining mavjudligi o‘lkadagi harbiy-xalq boshqaruviga emas Turkiston harbiy okrugi 
qo‘shinlariga bog‘liqligi bilinib qoladi. Buni ayniqsa Jizzax uyezdi, Yettisuv va Kaspiyorti 
viloyatlaridagi halq xarakatlari davrida ko‘rish mumkin. THO qo‘shinlarining urush frontlariga 
safarbar qilinishi tufayli deyarli qurolli kuchlarsiz qolib ketgan o‘lkadagi mustamlaka ma’muriyati 
barcha viloyatlarga yoyilib ketgan qo‘zg‘olonlarni oldini olib ularni bostirishda juda katta 
qiyinchiliklarga uchraydi. Natijada qo‘zg‘olonlarni avvalgidek tezlik bilan bostirishning imkoni 
bo‘lmagan. 1916-yildagi milliy ozodlik harakatlari mustamlaka hukumatini qattiq sarosimaga 
solgan va ularga Turkiston xalqlarining ozodlik va mustaqillik uchun kurash tuyg‘ulari hali ham 
so‘nmaganligini ko‘rsatib beradi. 

